
Feminismoaren subjektua emakumea ez denean 
ARRAZAREN, BELAUNALDIAREN ETA SEXU ORIENTAZIOAREN IKUSPUNTUTIK BEGIRATUZ, azKEN hiru hamarkadetan FEMINISMOAK izan DITUEN ALDAKETAK AZALDUKO DITUZTE 30 adituk artelekun 

ainara gorostitzu - DONOSTIA 

«Transexualak, maritxuak, marigizonak, putak eta erregimen heteronormatiboetatik ateratzen diren gizonezkoak dira feminismoaren subjektu, emakumeaz gain». Beatriz Preciado Parisko Unibertsitateko genero irakaslearen eta gaur egungo feminista askoren tesia da hori. Feminismoaren subjektua biderkatu, pluralizatu eta konplexuago egin dela dioen tesi hori azaldu eta zabaltzen ari da atzoz geroztik Donostiako Artelekun, apirilaren 23a arte, Desacuerdos. Feminismoaren mutazioak: genealogiak eta praktika artistikoak izeneko jardunaldietan. 

MACBA Bartzelonako Arte Garaikideko Museoarekin eta Andaluziako Nazioarteko Unibertsitatearekin antolatu ditu Artelekuk Desacuerdos izeneko jardunaldiak, helburu kritikoarekin antolatu ere. 2003tik daude martxan jardunaldiok, eta erakusketen, argitalpenen eta hitzaldi zikloen bidez, kulturaren alde kritikoa eraiki nahi dute, alde batetik, Desacuerdos-ekin, eta, bestetik, azken 20 urteetan idatzi den Artearen historia berridatzi nahi dute, arteen historiak idatziz. Feminismoa da Desacuerdos-en ikerketa lerroetako bat, eta 70eko hamarkadatik gaur egunera feminismoak kultur politiketan eta artean izan dituen harremanak eta eraginak aztertuko dituzte. Azterketa eremua, batik bat, Espainiako Estatura mugatzen da, eta euskarazko hitzaldi bakarra gaurkoa izango da, Miren Jaiok Feminismoak eta arte praktikak Euskal Herrian izenburupean egingo duena (19:00etan). Gainerako berbaldi guztiak gaztelaniaz izango dira, Cathy Lomaxek etzi ingelesez (19:00etan) eta Laurence Rasselek hilaren 21ean frantsesez egingo dituztenak salbu (19:00etan). 

Arteari begira 

Feminismoaz baino gehiago, feminismoez hitz egingo dute Preciadok, Maria Jose Belbelek eta Erreakzioak (Estibalitz Sadabak eta Azucena Vieitesek osaturiko taldea) koordinaturiko hitzaldi, tailer eta mahai-inguruetan. Feminismoaren barruko alor ugari ukituko dituzte, hala arrazaren, belaunaldien, orientazio sexualaren nola klase sozialaren ikuspuntutik. Horretarako, belaunaldi desberdinetako feministak etorriko dira; 70eko hamarkadan publikoki feminista zela aldarrikatu zuen Empar Pineda feminista komunista historikoa, esaterako. Eta feminismoaren periferietan dauden gaiak jorratuko dituzte adituok: Queer mugimenduak, Drag King mugimendua (maskulinitatearen performance-a) Diane Torrek zuzenduriko mintegian, trans-feminismoa eta sexu lanaren errebindikazioa, besteak beste. 

Hainbat hitzalditan feminismoaren ikuspegitik begiratuko zaio arteari. Jaioren gaurko saioaz gain, Adelina Moyaren Atzerriratzearen eta erbestealdiaren artean: Espainiako abangoardiako emakume artistak (bihar, 19:00etan) eta Begoña Hernandezen Artisten lan eredua: beren kabuz eta galeriekin, enpresekin eta erakundeekin harremanik gabe izenekoa (apirilaren 19an, 19:00etan) entzun ahal izango dira. 

Feminismoaren praktika diskurtsibo, artistiko eta politikoak berridazteko gurean sekula elkartu den jende kopuru handiena bilduko da egun hauetan Artelekun, 30 aditutik gora. Hitzaldiak irekiak izango dira, eta www.desacuerdos. org-en ikus daiteke egitarau osoa. 

Feminismoa berridazteko beharra 

«Feminismoaren instituzionalizazioarekin, feminismoa gizon eta emakumeen berdintasuna eskatzea dela, eta disidentzia sexuala, berriz, homosexualak telebistako programetan agertzea dela ulertzen bada, feminismoa eta disidentzia sexuala berrinterpretatu egin behar dira», Maria Jose Belbelen iritziko. Behar horri erantzuteko antolatu dute mintegia, 70eko hamarkadan hasi zen feminismo kritikoaren ildotik. «Trantsizio politikoaren hamarkadan» feminismoaren bigarren garaia jarri zen martxan Espainiako Estatuan, eta egun hauetan Donostian mamituko dena «lan haren jarraipena» izango da. «Feministen belaunaldi bakoitzak hutsetik hasi beharrik izan ez dezan, garrantzizkoa da aurreko tradizioa ezagutzea eta, beharrezkoa baldin bada, hankaz gora jartzea». 

